
KOMPLEKS MAHKAMAH BAHARU JOHOR BAHRU PERKUKUH
PENYAMPAIAN PERKHIDMATAN KEHAKIMAN

JOHOR BAHRU, 29 SEPTEMBER 2026 — Kompleks Mahkamah Baharu
Johor Bahru (KMJB) yang telah diserahkan secara rasmi hari ini,
menandakan satu lagi usaha Kerajaan dalam memperkukuh prasarana
kehakiman yang moden, selamat dan kondusif bagi meningkatkan
kecekapan penyampaian keadilan kepada rakyat. Majlis Penyerahan
tersebut dihadiri oleh YB Dato’ Sri Azalina Othman Said, Menteri di
Jabatan Perdana Menteri (Undang-Undang dan Reformasi Institusi) dan
YB Dato’ Sri Alexander Nanta Linggi, Menteri Kerja Raya.

KMJB terdiri daripada dua blok bangunan utama setinggi tiga dan lima
tingkat serta dilengkapi 24 buah bilik bicara bagi memenuhi keperluan
pentadbiran dan pengoperasian mahkamah di Johor Bahru. Kemudahan
ini menyediakan persekitaran yang lebih selesa dan kondusif kepada
warga kehakiman, pengamal undang-undang serta orang awam yang
berurusan dengan mahkamah.

YB Dato’ Sri Azalina dipetik sebagai berkata “Ukuran sebenar kejayaan
projek ini bukan sekadar pada tersiapnya sebuah bangunan baharu,
tetapi sejauh mana kemudahan yang disediakan dapat menyumbang
kepada akses kepada keadilan yang lebih cekap, berkesan dan mesra
rakyat.”



Sementara itu, YB Dato’ Sri Alexander Nanta Linggi dalam ucapannya
menegaskan bahawa “Penyiapan Kompleks Mahkamah Baharu Johor
Bahru membuktikan komitmen Kerajaan dalam memastikan setiap projek
pembangunan dilaksanakan dengan berkualiti dan memberi manfaat
kepada rakyat. Kompleks ini bukan sekadar sebuah bangunan baharu,
tetapi prasarana yang akan menyokong penyampaian perkhidmatan
kehakiman yang lebih cekap, selesa dan kondusif.”

Projek ini dilaksanakan secara Reka dan Bina dengan nilai kontrak asal
RM194.5 juta. Hasil kerjasama erat antara BHEUU, JKR Malaysia,
pasukan perunding, kontraktor, agensi teknikal dan semua pemegang
taruh, projek tersebut berjaya disiapkan mengikut perancangan yang
dipersetujui.

Dalam majlis tersebut, KMJB diserahkan oleh JKR selaku agensi
pelaksana kepada BHEUU selaku pelanggan, sebelum diserahkan
kepada Pejabat Ketua Pendaftar Mahkamah Persekutuan Malaysia
(PKPMP) sebagai pengguna akhir.

BHEUU merakamkan penghargaan kepada Kementerian Kerja Raya,
Kerajaan Negeri Johor, JKR, PKPMP, Mahkamah Negeri Johor, Majlis
Bandaraya Iskandar Puteri serta semua pihak yang telah menyumbang
kepada kejayaan pelaksanaan projek ini.

Penyiapan KMJB diharapkan dapat memperkukuh penyampaian
perkhidmatan kehakiman di Johor Bahru serta menyediakan persekitaran
yang lebih selesa, selamat dan kondusif kepada warga kehakiman,
pengamal undang-undang dan masyarakat.

